http://www.berria.info/testua_ikusi.php?saila=plaza&data=2008-06-17&orria=053&kont=005
2008-06-17




327 hitz

Heriotza eta galerak (II) 

Lan zaila eta nekagarria da dolua, baina derrigorrezkoa gero bizitzari aurre egin ahal izateko 

Arantza Quecedo Urrutia 

Agurrak, heriotzak, heldu ez diren desioak eta aldaketak dolu prozesua sor dezakete gure baitan. Ezagunena eta gizartean agerian dagoena heriotzaren ondorioz egiten dugun prozesua da, baina ez da dolu bakarra... Orokorrean, espezialistek esaten dugu doluan lau lan bete behar direla galdu dugun oreka berreskuratzeko eta bihozmina bukatzeko edo ahultzeko. Lau parte hauek ez dira linealak edo sekuentzialak. Igaro den artikuluan aipatu genuen moduan, dolua ez da egoera estatiko bat, prozesua baizik, eta emozioen prozesuan aurrera eta atzera murgiltzen gara askotan. 

Zeintzuk dira lau parteak? 

Galdu dugunaren errealitateaz jabetu. 

Minari aurre egin. 

Eguneroko errealitatean bizitzari aurre egin, galdu dugun pertsonak utzi duen hutsunearekin eta rolekin. 

Leku aproposean jarri maite dugunarekiko maitasun hori, eta bizitzarekin aurrera segi. 

Oso erraz eta sinple ikusten diren parte hauek zailak dira bizitzeko, lan nekagarria baita dolua, eta, gainera, derrigorrezkoa bizitzari aurre egiteko. Gure inguruko bizitzan eta gugan dolu bat bizi dugunok argi dakigu lan gogorra, luzea, paradoxikoa dela sarritan. Baina sufrimendu hori bizitzaren partea da. 

Kontsultako lanean, orokorrean, dolu zailak ikusten dira. Zeintzuk izan ahal dira dolu prozesuan gaizki goazen ala ez jakiteko ikusi ahal ditugun aztarnak? Adibidez, urteak igaro arren oraindik ezin bada hildakoari buruz hitz egin negar egin gabe eta triste egon gabe. Edo haren gauzak eta gela hildakoak utzi zituen moduan jarraitzen badu. Edo hildakoaren sintomatologia berdina errepikatzen bada psikosomatikoki. 

Heriotzaren eta gero bizimoduan aldaketa sakonak egin dituztenen artean dolutik ihes egitea bilatu ohi da, eta gero depresio, herstura, laztura moduan sentitu ohi da dolu sasoia bukatutzat sentitu dugunean. 

Umeen artean eta nerabezaroan sarritan arriskua bilatuz ekintzak sortzen dira (zuhurtziagabetasun ausartegia), heriotza-bizitza hori sentituz dolua ulertzeko moduan. Galera sekretua denean (abortuak, familiako baten buru-hiltzea... ), dolua askoz ere zailago egiten da, ingurukoen laguntza falta baita, eta azalpenak, etikak, bizitza-heriotza ituna apurtzen duelako. 

Ez dago dolu sinplerik, ez. Baina bizitza aurrera doanez, pertsonak ere indartu egiten gara nolabait. 

